
Abstract

In my paper | attempt to break down a barrier that restricted the interpretation of the
most prominent Romantic poet in the Maltese literary context. My rereading of some
of Dun Karm’s poems goes against the conventional perception that always construed
the national poet as the paradigm of the local Romantic era and, as a consequence,
as the anathema of a feminist approach vis-a-vis the female characters he depicts in
his poetry. Often, critics classify authors into rigid categories that hardly leave any
possibility for reinterpretation; however, Thompson, in “Errors and Labors: Feminism
and Early Shakespearean Comedy” inquires how even Shakespeare, considered by
some as a chauvinist playwright, can also be assessed in this new light. The freeing
from the liberal ideology that ironically fosters prejudices towards poets like Dun Karm
could pave the way for considering the innovative idea that a male poet’s expression
may also be “feminine.” Mellor in Gender and Romanticism, introduces the concept of
“feminine Romanticism” and suggests that this does not pertain exclusively to female
writers; she explains how poets like Keats expressed feminine feelings in his verses. As
Shakespeare and Keats are being reread, | propose the same for Dun Karm.

Keywords: Dun Karm; Romanti¢izmu femminili; écriture féminine; kanonu letterarju;
kritika Femminista.

L-istudju ta’ Simone Galea “A Place Called Home. Women and Philosophy of
Education” jistharreg il-possibbilta li n-nisa jsibu spazju u jistabbilixxu “dar” fid-
diskors filosofiku dwar I-edukazzjoni (2017, p.2). Fost |-ohrajn, Galea tiddiskuti kif
l-interpretazzjoni Femminista tal-parabbola tal-ghar wasslet biex dan ir-rakkont
Platoniku jitgies bhala mizoginista: ir-ragel irid johrog mill-jasar tal-ambjent femminili
tal-ghar sabiex jilhaq il-milja intellettiva tieghu. lktar ma r-ragel jitbieghed mill-
ghar, simbolu tal-guf, iktar izid i¢-cans li jersaq lejn il-kisba tal-verita. Ovvjament, il-
Femministi interpretaw dan bhala turija li sa mill-bidu taghha, it-tradizzjoni filosofika
perpetwalment warrbet lill-hassieba nisa u, aghar minn hekk, stmathom bhala
inferjuri intellettwalment f’konfront mal-irgiel. Izda I-istudju ta’ Galea jmur lil hinn:

hija tuza I-metamorfizzazzjoni tal-ghar bhala guf sabiex tillustra kif il-qari mill-gdid
ta’ din l-allegorija jista’ jwassal ghal riinterpretazzjoni pozittiva: minn ambjent sterili
intelletwalment, |-ghar jigi interpretat, paradossalment, bhala I-ambjent femminili
li jippromwovi I-prokreazzjoni u I-kreattivita. Ghaldagstant, Galea tagbel ma’ Luce
Irigaray |li temmen li r-rakkont tal-ghar-guf jista’ jigi ppercepit bhala “strategija
li tfittex li tbiddel in-nisa f'hallieqa u generaturi ta’ gharfien fi hdan l-ispazji li
tippermettilhom l-ordni so¢jali” (Galea, 2017, p.4).

Il-kxif ta’ dan ir-rwol femminili ridimensjonat jista’ jmur lil hinn minn kamp
specifiku: ir-riinterpretazzjoni ta’ rakkont fundamentali ghall-filosofija jista’ jsawwar
mill-gdid il-mod ta’ kif il-prezenza femminili tigi ppercepita wkoll fil-letteratura.
Jekk, nghidu ahna, isir gari mill-gdid tal-poeziji ta’ Dun Karm, il-paradimma tal-
era Romantika Maltija li sa minn ewl id-dinja tgieset bhala l-anatema tal-ottika
Femminista, jistghu jinghelbu I-barrieri li jikkonfinawna f’perspettiva kritika
monolitika. Tradizzjonalment, Dun Karm tgies mill-akkademja bhala dak li, minhabba
poeziji bhal “Nudizmu,” “It-Tifla tar-Raba’” jew “Lill-Ghonnella,” dejjem seddaq
I-isterjotip tal-mara ideali tar-rahal f’konfront mal-mara immorali tal-belt.

Huwa possibbli li tingabez din il-fruntiera li tillimita |-vizjoni ermenewtika
taghna? lJista’ allura Dun Karm jingara fid-dawl tal-perspettiva friska ta’ Irigaray u
ta’ Galea? Sa mill-kon¢epiment taghha, proposta bhal din tichad I-idea li I-kitba
femminili trid tohrog necessarjament mill-pinna femminili. Xi drabi jigri li maz-zmien
I-kritici jitfghu l-awturi fil-konfini ta” garzelli rigidi (anke abbazi tal-generu taghhom)
li gajla jhallu lok ghall-interpretazzjoni mill-gdid ta’ xoghlijiethom. Ann Thompson,
f’“Errors and Labors: Feminism and Early Shakespearean Comedy,” tindaga kif anke
awtur bhal William Shakespeare, meqjus minn hafna bhala drammaturgu xovinista,
jista’ jigi vvalutat f’dawl differenti. Nghidu ahna, fid-drammi Love’s Labor’s Lost u The
Comedy of Errors, Shakespeare johloq karattri nisa li huma aktar prattici, efficjenti u
intelligenti mill-karattri rgiel. L-osservazzjonijiet ta’ Thompson huma turija li jekk il-
kritika tkun flessibbli anke fil-mod ta’ kif jigi ppercepit I-enfasi tax-xoghol inkwistjoni,
tista’ tohlog ambjent adatt sabiex kittieba tal-imghoddi jergghu jinghataw il-hajja
bil-gari mill-gdid ta’ xoghlijiethom. Bhalma Shakespeare gieghed jingara mill-gdid,
hekk ukoll jista’ jsir fil-kaz ta’ Dun Karm li spiss hassu komdu jipproduci dik li fis-snin
sebghin il-Femministi Francizi bhal Hélene Cixous u Luce Irigaray sejhulha “écriture
féminine”* Biex nestendi s-simbolizmu Platoniku, Dun Karm tant kien komdu gol-
ghar li ma hassx il-htiega li johrog minnu, ghax fil-kenn tal-ghar irnexxielu jaddatta
biex xorta wahda jilmah id-dawl ta’ barra.?

1 Skont Cixous |- “écriture féminine” ma tappartjeniex lill-awturi nisa biss; bhala ezempji ta’
din it-tip ta’ kitba hija fil-fatt tuza xoghlijiet ta’ William Shakespeare, Heinrich von Kleist u
Jean Genet.

2 Hawn ta’ min isemmi I-kaz ta’ Ruzar Briffa, habib ta’ Dun Karm u li mieghu jirrapprezenta
r-Romantic¢izmu Malti. Bil-versi tieghu, Briffa xxennaqg biex jerga’ lura lejn il-guf; din ix-
xewqa rigressiva, li tixhed ukoll dak li qalu Irigaray u Galea fuq il-parabbola tal-ghar,
tinhass f’poeziji ta’ Briffa bhal “llbierah” u “Lura.”

Jista’ awtur ragel jikteb b’vuci ta’ mara? Fost I-ilhna femminili kontemporaniji
Maltin hemm dak ta’ Immanuel Mifsud, awtur li jista’ jitgies bhala Femminista.
F'diversi xoghlijiet minn tieghu, Mifsud uza I-ewwel persuna singular femminili
b’manjiera tant konvinéenti li jaghmilha ferm difficli ghall-garrejja biex jifhmu li
n-narrazzjoni harget mill-pinna ta’ ragel. Mifsud huwa ghalhekk turija konkreta li
I-vuci femminili ma ghandhiex titgies bhala legat esklussiv tal-kittieba nisa. Meta Eli
Badica sagsiet lil Mifsud dwar il-femminilita tal-iben fir-rumanz Fl-Isem tal-Missier,
l-awtur wiegeb hekk:

F’xi punt jew iehor, dil-parti femminili titla’ fil-wic¢ ghax hafna nies
jemmnu li ghandi vuc¢i femminili gawwija hafna. H#afna nies osservaw
li |-karattri nisa tieghi huma hafna aktar prominenti minn dawk
maskili — li jaghmel dan il-ktieb eccezzjoni aktar b’sahhitha. Qarrejja
nisa qaluli li jistghu jidentifikaw mal-karattri tieghi li jidhru nisa reali
u mhux kostruwiti. Dan kien wiehed mill-argumenti ewlenin tal-
kritika letterarja Femminista bikrija dwar il-kitba maskili, galu li n-nisa
taghhom ma kinux reali. Kif jirnexxili naghmel dan? Onestament
m’ghandix idea. Izda kien hemm perjodu ta’ Zzmien — sentejn — meta
grajt biss kittieba nisa (2015).

Din “il-parti femminili” aktarx li ilha prezenti fix-xena letterarja Maltija, ghalkemm
gajla giet rikonoxxuta. Jekk in-nisa ma kinux frekwentament u direttament prezenti
bhala awturi fil-kanonu letterarju Malti, aktarx li kienu wkoll prezenti b’dan il-
mod, prezenza li komprensibbilment mhijiex ideali jew bizzejjed ghall-Femministi.
Il-femminilita fil-letteratura Maltija ma kinitx totalment assenti proprju ghax anke
I-kittieba rgiel Maltin tal-era Romantika kienu jiccelebrawha billi, konxjament jew
inkonxjament, jesponu kontinwament b’kitbiethom dak li Anne Mellor sejhitlu
“r-Romanticizmu femminili” (1993, p.31). Osservazzjoni bhal din, aktar milli twassal
ghal ristrutturar kanoniku, tista’ tipprovoka peréezzjoni Femminista aggornata ta’
kif il-kanonu letterarju Malti jista’ jigi evalwat u fformulat mill-gdid f’/mohhna.

Kif timmanifesta ruhha |-femminilita Dunkarmjana? Fil-poezija “Biki ta’ Omm”
Dun Karm juza l-ewwel persuna singular sabiex jinheba wara |-persona femminili
u jittanta jirraguna b’mohh ta’ omm. Il-karatterizzazzjoni fil-poezija hija ddominata
totalment mill-prezenza femminili; kemm in-narratur kif ukoll in-narratarju huma
nisa. ll-femminilita tal-omm li gieghda titkellem, tithabbeb facilment mal-femminilita
tal-bint indirizzata. ll-kompatibbilta femminili bejn I-omm u I-bint hija Zzona emottiva
u psikika li naturalment ebda ragel ma jista’ gatt ikollu sehem shih fiha. Ghalkemm
juri li hu konxju minn dan mill-kliem “Zgur hadd ma jfisser,” il-poeta sensittiv xorta
wahda jesperimenta bil-vuci fl-ewwel u fit-tieni persuna sabiex, b’rispett lejn in-
nisa u I-femminilita ontologika taghhom, igarrab, jahseb, ihoss, jitkellem u jikteb
f/isimhom. Fdin il-poezija Dun Karm ma tnaffarx milli jinza’ I-maskulinita tieghu
sabiex jidhol f’gisem u fi psike femminili; hija decizjoni kurragguza tal-poeta ragel,

aktar u aktar jekk titpogga mill-gdid fil-kuntest socjokulturali li fih immaterjalizzat
ruhha. L-ghazliet relattivament avventuruzi |li ghamel Dun Karm fil-process tal-
kitba ta’ “Biki ta’ Omm,” apparti li jimplikaw element intenzjonat ta’ empatija,
jevokaw ukoll kemm sens ta’ umilta, kif ukoll ta’ ammirazzjoni lejn min kapaci
jgarrab emozzjonijiet b’intensita akbar li tmur lil hinn mill-erlebnis tieghu. Iktar milli
paternalistiku jew kondixxendenti, hawn il-poeta Romantiku jinhass sottomess ghal
forzi emottivi superjuri ghalih ghax fil-verita gatt ma jista’ jahkimhom tassew: il-
poeta ragel ma jistax jesperjenza I-emozzjonijiet li hasset -omm meta kienet tqila
b’bintha, meta wilditha, meta rabbietha u bintha lissnet l-ewwel kelma u meta
finalment ratha tmut. Dun Karm jipprova jifhem, billi jazzarda jmur lil hinn mil-limiti
imposti bijologikament fuqu, x’tinvolvi I-femminilita bi kliem bhal:

Kif intemmejtli f’qasir zmien, mahbuba
Ta’ galbi, dawl ghajnejja! u kif intemmet
Mieghek ghal dejjem il-holma sabiha
Tal-hena tieghi.
Nissiltek u habbejtek b’sahhti kollha,
Binti I-ghaziza, u fik, fik biss kien mohhi
Minn gabel ma twelidtli; ghaqgli hlejtu
Nahseb kif nista’
Ingieghdek mill-ahjar malli titwieled.
Inti ghamiltni omm, u x’hassejt f'qalbi
Dik il-lejla li smajtek I-ewwel darba
Tibki ma’ genbi (1980, p.105)

Hemm aspetti ohra tar-revizjonizmu tal-femminilita Dunkarmjana liindirettament
ikomplu jseddqu x-xewqa tal-ideal essenzjalment Femminista ghal prezenza akbar
tal-mara fil-letteratura. Dun Karm, sakemm kien umanament possibbli u sakemm
ippermettewlu |-kundizzjonijiet socjokulturali li ghammar fihom, stinka b’kitbietu
sabiex il-figura femminili ma tinghatax il-genb. Huwa jinvoka I-figura femminili sabiex
jimmedita |-purita innocenti tal-fazi bikrija tal-hajja (ara “Tfajla” jew “Lil Marija —
Tfajla ta’ Ghaxar Xhur”) dagskemm jitnebbah minnha sabiex jirrifletti fuq it-tmiem
kiebi tal-hajja (ara “Bewsa” jew “Soru”). Fis-sunett “Wied Qirda,” li wkoll jimmedita
il-mewt fit-terzini, Dun Karm jaghzel protagonista femminili ghall-kwartini: “lI-ahhar
xbejba—lix-xemxghamletsamra—/titla’ b’xi midra jew b’luh mghobbija” (2004, p.77).
Hawn liberalment seta’ inserixxa suggett maskili, imma |-poeta ried jipprezenta din
il-mara bidwija li tant hi habrieka li bagghet tahdem aktar tard mill-bdiewa |-ohrajn
(li nassumu li fil-maggoranza kienu rgiel). Ghall-kuntrarju ta’ kif hafna jahsbu, ghal
Dun Karm il-hidma sfiga tal-mara Maltija ma kinitx limitata ghall-konfini tad-dar u
ghar-rwol tat-trobbija tat-tfal. Hawn il-poeta jofroq |-fruntieri konvenzjonali ghax juri
mara ddedikata u kapaci ghall-hidma agrarja dags jew aktar mir-ragel.

Apparti li jizviluppa I-motiv tal-omm, il-poeta jesplora aspetti ohra tal-femminilita
xi drabi anke b’modi kurjuzi. Poezija li bhal “Biki ta’ Omm” tinstema’ |-vuéi femminili
fl-ewwel persuna imma li din id-darba titlissen mill-perspettiva opposta tal-bint,
hija “Minghajr Omm.” Hawn ukoll is-sensittivita poetika tempatizza mal-hsus tal-
protagonista femminili. ll-poeta jispekula li I-imhabba paterna, ghalkemm genwina,
gatt ma tista’ tiehu post dik materna (li tigi bhala konsegwenza naturali tar-rabta
intrinsika bejn [-omm u I-bint, kif tohrog genwinament, nghidu ahna, fin-narrazzjoni
awtodijegetika fir-rumanz Ir-Rota Daret Dawra (Kwazi) Shiha ta’ Nadia Mifsud
Mutschler):

Tmien snin biss ghandi, - ghadni tarbija

U ga, jahasra, - sfajt minghajr omm;

IzZjed ghal galbi — ma hemmx thennija,

I1zZjed dahkani — ma jkunx dal-fomm.

Ghandi 'l missieri — galbu hanina

Ihobbni mhabba — bhal ta’ mignun.

Imma x’iservi? — Farag ghalina

Qatt u gatt izjed — ma jista’ jkun (Dun Karm, 1980, p.87).

I1zda xi drabi jigri li ma ssirx gustizzja kritika fil-konfront ta’ poeti rgiel, |-aktar dawk
Romantici, li vrushom jigu kkwotati esklussivament biex isahhu |-argumentazzjoni
sessista, filwaqt li vrus ohra jigu kapriccozament injorati. Emery Ross f’“Something
Darker Than Love: Language Considerations in the Poems of Pablo Neruda”
targumenta li |-poeziji ta’ Neruda, li spiss jitgiesu bhala xovinisti minhabba
“l-oggettivizzazzjoni sesswali” tal-mara u “I-lingwa patrijarkali jew, aghar minn hekk,
mizoginista,” jistghujiguinterpretatililhinn minn dinit-tip ta’ kritika limitata li ma tqisx
il-kuntest storikokulturali u elementi essenzjali ohra bhall-inezattezzi fit-traduzzjoni
(Ross, 2014). Fost |-ohrajn, Ross issemmi lil Dominic Moran u Margaret Persin li
jiddefendu lill-akbar poeta Cilen f’dan il-konfront billi jipproponu I-gari mill-gdid ta’
xoghlijietu b’sensittivita akbar ghall-intenzjonijiet tieghu, bhal, nghidu ahna, dik li
jittratta t-tematika sesswali fil-poezija sabiex jisfida I-forzi politikoso¢jali ta’ zmienu.
Lehen poetiku korrispondenti izda f’kuntest kulturali ferm differenti huwa dak ta’
Nizar Qabbani, wiehed mill-agwa poeti Gharab tas-seklu 20. Bhal Neruda, Qabbani
spiss kiteb versi dwar il-mara; skont Ivana Peric f’“The Feminism of Nizar Qabbani”
dan il-poeta Gharbi wkoll pprezenta “immagini kuragguzi u senswali li invokaw is-
sbuhija tan-nisa, ta’ gisimhom gharwien u tas-sesswalita hielsa taghhom” (2014) kif
ftit jew wisq ghamel Dun Karm fil-poezija bl-isem suggestiv ta’ “Xenget ir-Raba’” fejn
sider it-tfajla bidwija “jizfen mal-mixja” u genbejha “jagbzu/ Ma’ kull medda ta’ rigel”
(1980, p.187). Peric tikkowota lil Wen-chin Ouyang li jgabbel lil Qabbani ma’ Neruda
ghax skontu, it-tnejn ma jirnexxilihomx “jiddivorzjaw il-mara min-nazzjon,” kwalita
li facilment tista’ tigi attribwita wkoll lil Dun Karm. Ghaldagstant, il-kritika letterarja

tinsab f’pozizzjoni vantagguza sabiex tevalwa ahjar ix-xoghlijiet “femminili” ta’ din
ix-xorti ta’ poeti li t-trattament taghhom tal-mara ghandu skop usa’. Bhalma ghamel
Dun Karm f'“Biki ta’ Omm” u “Minghajr Omm,” hekk ukoll ghamel Qabbani f’xi
xoghlijiet minn tieghu: il-poeta ragel isir mara permezz tal-poezija. Fl-artiklu taghha,
Peric tikkwota dawn il-versi ta’ Qabbani:

Jiena mara

Jiena mara

Il-jum li fih wasalt f’did-dinja

Sibt ma’ wicci s-sentenza tal-ezekuzzjoni tieghi

Filwaqt li ma rajtx il-bibien tal-qorti tieghi

Filwaqt li ma rajtx l-ucuh tal-imhallfin tieghi (Qabbani, 2014).

L-anafora inizjali hija proprju intenzjonata sabiex tenfasizza d-dewbien tal-
identita maskili u l-assimilazzjoni shiha ta’ dik femminili sabiex Qabbani jaghti vuci
lin-nisa Gharab li gajla thallew jesprimu rwiehhom fil-kuntest soc¢jali Sirjan. Peric
tikkummenta li “permezz tal-poezija ta’ Qabbani, dawn in-nisa kienu ammirati,
irrispettati, u mfahhra” (2014), osservazzjoni li wkoll tista’ tigi applikata fil-konfront
ta’ Dun Karm. Dan ghaliex il-poeta Malti ssublimizza lill-mara billi ghollieha fuq
il-pedestall tal-uman ideali u sahansitra ssuggerixxi li hija ahjar mir-ragel. F'“In-
Nissiega,” il-poeta jezalta il-bzulija femminili, tant li jpoggiha fil-livell divin ta’” “Omm
Alla,” filwaqt li jikkundanna I-ghazz maskili. Dan il-kuntrast huwa esplic¢itu I-aktar
fl-ahhar zewg strofi kuntrastanti tal-poezija,

Il-ghazzien biss li jmur miflug fis-sodda,
Miflug iqum u’l hawn u’l hinn jitlajja;
ll-ghazzien biss jisrag m’nn idejn haddiehor
II-hobz li jiekol.

Ahdem, ja xbejba, u f'nofsinhar istahja;
I1zZjed hu bnin il-hobz jekk glajtu b’hiltek.
Omm Alla, iftakar, f’din id-dinja kienet
Haddiema bhalek (Dun Karm, 1980, p. 149).

Fil-poezija “Wahda Biss ...,” Dun Karm jerga’ jikkuntrasta I-figura femminili ma’
dik tar-ragel. ll-genwinita antiteka tal-“mara tad-dnub” tispikka vi¢in il-viljakkerija
tal-irgiel; il-massa ta’ rgiel bigotti li cahdu lil Kristu tistona hdejn il-mara li wahedha
sfidat il-forzi so¢jali li ppromulgaw |-oppressjoni tan-nisa u uzat il-femminilita taghha
biex tesprimi l-oghla sentimenti umani. L-ahhar parti tal-poezija tikxef id-disparita
sesswali u l-izbilanc preferenzjali Dunkarmjan favur il-figura femminili. L-irgiel ingrati
waslu biex ¢ahdu lil Kristu filwaqt li I-mara wettget mieghu l-opri tal-hniena:

hadd minnhom — mill-elf illi fiequ,
hadd minnhom — mill-elf illi ghajtu
“Hosanna!” - ma dahal ghalih,

ma ghenu, ma sabbru, ma hjieh,
ma tala’ fuq |-gholja tal-wahx.

Wahda biss,

wahda

li kienet il-mara tad-dnub,

li habbet, li xeghret, li nhafret,
wennsitu lil dak il-mislub
sal-ahhar, sat-tmiem

u f’niket bla kliem,

imghannga mal-ghuda mifdija,
fuq ir-riglejn tal-mejjet

aktar mill-balzmu jfuh

xerrdet galbha fi dmugh. (Dun Karm, 1980, p.366).

Dun Karm sahansitra jinnewtralizza |-klixe tat-tagbida klassika Femminista
kontra Il-idea tas-superjorita fizika maskili li skont Peggy Rice ghadha tigi ppercepita
bhala stat ta’ fatt anke fi zminijietna. (2000, p.211). F’“It-Tifla tar-Raba’,” minbarra
li jidentifika ghadd ta’ kwalitajiet karatterjali pozittivi, il-poeta ragel jisfida mill-gdid
il-kurrenti tradizzjonali meta “jghir” ghas-sahha fizika tas-suggett femminili,

Jien rajtek kemm-il darba u ghirt ghall-qawwa
Ta’ dirghajk u riglejk, ja bint ir-raba’;

Rajtek hienja u dahkana s-sjuf u x-xtiewi
Tbakkar u tishar (Dun Karm, 1980, p. 174).

Izda ghax miktuba minn poeta Romantiku u ragel, versi bhal dawn fa¢ilment
jitwarrbu minn kritici b’agenda specifika (bhal dik Femminista) bil-konsegwenza
sfortunata li jirriduéu I-kanonu letterarju ghal fdal ta’ oppressjoni minn dawk
li l-antikanonisti jsejhulhom “I-Irgiel Ewropew Bojod u Mejtin” (Bloom, 1997,
p.xviii). Nagbel ma’ Jonathan Wolff li I-istudenti ghandhom jigu esposti kemm ghal
kittieba mejtin irgiel, kif ukoll nisa (2016). Izda nagbel ukoll mal-idea li x-xoghlijiet
ta’ dawn l-irgiel jergghu jingraw minghajr il-pregudizzji li, ironikament, il-hsieb
psewdopluralista rawwem fostna l|-ahhar decennji. ll-helsien minn ideologija
oppressiva bhal din jista’ ghalhekk iwassal ghall-gharfien tal-idea li I-espressjoni ta’
poeta ragel tista’ tkun femminili wkoll (ghalkemm m’iniex nimplika li tkun femminili
dags dik ta’ poeta mara).

Permezz tal-kuncett tar-“Romantic¢izmu femminili,” Mellor tispjega kif poeta bhal
John Keats esprima hsus essenzjalment femminili fil-poeziji tieghu (1993, p.129),
filwaqt li kittieba nisa bhal Emily Bronte setghu haddnu “Romanti¢izmu maskili”
(p.189). Ir-rispett lejn id-dinjita tal-mara, il-bzonn li |-femminilita tiehu sehem
kontinwu fil-process kreattiv tal-kitba letterarja u I-esplorazzjoni bla waqgfien u bla
riedni tal-“jien” femminili potenzjalment jistghu jappartjenu lill-kittieba letterarji
kollha, irrespittivament mill-generu taghhom. ll-kittieba, kif jghid Jonathan Culler,
jistghu jhaddmu “l-etika tal-alterita” (2011, p.121) sabiex xoghlijiethom ikunu
rapprezentattivi mhux biss tal-grupp li jappartjenu strettament ghalih imma ta’
kull grupp iehor li jaga’ taht il-kappa tat-tigrib uman. Allura, ir-riinterpretazzjoni
tal-kanonu tradizzjonali tista’ tikxef prezenza massicca tal-element femminili fil-
letteratura Maltija.

Lawrence Buell isagsi jekk ir-revizjonizmu Femminista ghandux johlog mill-
gdid il-kanoni u fuq kollox jekk ghandux jirrifjuta li jissieheb mal-idea tal-kanonu
abbazi tal-fatt li kanonu gdid li jissimpatizza mal-kittieba nisa xorta jimplika “bazi
androcentrika” (1987, p. ]1102). Hawn it-teorista jwiegeb lilu nnifsu meta jistgarr,
“Essenzjalment, l-esperjenzi letterarji taz-zewg generi, bhall-esperjenzi socjali
taghhom, huma inseparabbli; u fl-inseparabbilta taghhom huma spiss idawlu lil
xulxin b’modi aktar pozittivi milli negattivi” (p.104). Hawn nikkondividi I-perspettiva
ta’ Buell ghax nemmen li |-kitbiet tal-irgiel, kif urejt b’dan I-istudju, jikkumplimentaw
I-kitbiet tan-nisa aktar milli jidhlu f’tellieqa kanonika maghhom, tant li jiffurmaw
parti essenzjali u, x’aktarx necessarja u indispensabbli, mill-hekk imsejha “écriture
féminine.” Kif argumentajt, dan il-fenomenu ta’ konvergenza jista’ jkun mezz sabiex
titwessa’ |-ottika dejga u pregudikata ta’ min jiddarras mill-kuncett ta’ “kanonu
letterarju Malti” ghax dejjem assoc¢jah mad-dominanza maskili.

